
Athugasemdir vegna rammaáætlunar sem setur Þjórsá í byggð alla í nýtingarflokk.

Hér með er einu sinni enn komið á framfæri athugasemdum vegna fyrirhugaðra 
framkvæmda við Hvammsvirkjun, Holtavirkjun og Urriðafossvirkjun, sem nú er áætlað að fari 
allar í nýtingarflokk rammaáætlunar. Fyrst og fremst skal þar vísað til fjölmargra 
athugasemda samtakanna Sólar á Suðurlandi, Ungsólar á Suðurlandi og til 
atvinnuuppbyggingarfélagsins Gjálpar og hundruða einstaklinga frá fyrri stigum. Fyrri 
athugasemdir vegna Hvammsvirkjunar, Holtavirkjunar og Urriðafossvirkjunar eru allar að 
minnsta kosti jafngildar nú og áður, ef ekki ennþá mikilvægari.

Við þetta allt saman bætist að möguleikar á annarskonar virkjunum sem eru óumdeildar og 
valda engu raski eru nú á teikniborðinu. Þær eru stækkun þriggja virkjana innan við Búrfell. 
Ennfremur hafa áform um stóran vindorkugarð á Hafinu ofan við Bjarnalón verið teiknaðar 
upp og samanlagt gætu þessir virkjanakostir aflað allra þeirrar orku sem fyrirsjáanlegt er að 
þurfi á næstu mörgum árum.

Í athugasemd atvinnuþróunarfélagsins Gjálpar var andstaða íbúa í Skeiða- og 
Gnúpverjahreppi við Hvammsvirkjun rakin í heild, bent á afstöðu ungs fólks sérstaklega 
gagnvart þeirri skerðingu á möguleikum til atvinnu og lífsgæða sem fylgja því að breyta 
sveitinni í virkjanasvæði. Rétt er líka að halda til haga andstöðu framsýnna einstaklinga 
gegnum áratugina, sem haldið hafa báráttunni gegn eyðileggingu náttúru og samfélags við 
Þjórsá á lofti. Það hefur verið löng, ströng og ójöfn barátta. Margir þeirra sem mestu fórnuðu 
í henni eru nú gengnir. Þeim eigum við mikið að þakka og vonandi verður þeirra framlag ekki 
til einskis.

Virkjanir Þjórsár í byggð munu hafa óafturkræf og óbætanleg áhrif á margar náttúruperlur, 
útsýni, reiðleiðir, laxveiðar, bújarðir, hitastig, uppblástur, sauðfjárveikivarnir, gróður og 
vistkerfi, menningarminjar, ferðamannasvæði og á samfélagið í heild. Allt er þetta rakið í 
hundruðum ef ekki þúsundum fyrri athugasemda sem sendar hafa verið inn á fyrri stigum og 
standa eins og stafur á bók. Mannlíf og samfélag í öllum austurhluta Árnessýslu og öllum 
vesturhluta Rangárvallasýslu mun breytast og raskast.

Það er einkennileg og óþolandi staða á tímum sjálfbærni og náttúruverndar, að heilu 
byggðarlögin skuli, áratugum saman, þurfa að hafa hangandi yfir sér ógn af 
virkjanaframkvæmdum sem ekki er þörf fyrir, ekki er sátt um og eru hvorki í anda sjálfbærni 
né náttúruverndar. Við trúum því einfaldlega ekki að stjórnvöld taki ekki við sér nú og slái 
þessa eyðileggingu í byggð út af borðinu. Flokkun allra Þjórsárvirkjana í bið, er lægsti 
samnefnari sem þar er hægt að sætta sig við.

